Ә.З. Рәхимов  технологиясе  буенча

1 нче  класста   татар  теле  дәресе.
Тема: Баш  хәрефтән  языла  торган  сүзләр.

Максат: 

         дидактик – баш  хәрефтән  языла  торган  сүзләрне  аерып  тану  күнекмәләрен           
                              үстерү;

         психологик – сүзләрнең  лексик  мәгънәләрен  аңлата  белү  күнекмәсен 
                              ныгыту;

         тәрбияви – туган  якка  мәхәббәт  тәрбияләү.
Җиһазлау:  модель  төзү  өчен  карточкалар, бирем  язылган  таблица,  конвертлар, 
                        сүзләр  язылган   карточкалар,  рәсемнәр, компьютер,  диапроекторы, 

                        экран.
Материал:  З.И. Җамалетдинова  Татар  теле.  1 класс.

                           З.И.Җамалетдинова.  Татар  теле  дәресләре.

Дәрес  барышы.

      I. Мотивлаштыру – ориентлашу  этабы.
       -  Укучылар  елмайдык.  Күзләрне  йомдык.  Минем  артымнан  кабатлагыз.  

       - Мин  укучы.  Мин  инде  укырга  өйрәндем.  Мин  моңа  куанам.  Мин  игътибарлы.  Мин  барысын  да  истә  калдырам.  Минем  хәтерем  нык.  Минем  өйрәнәсем  килә.

       -  Әйдәгез,  укучылар,    белемнәребезне  тагын  да  арттыру  өчен  бүгенге  татар  теле  дәресен  башлап  җибәрик.  Иң  элек  үткән  дәрестән  соң  бирелгән  өй  эшләрен  тикшереп  китик.

           1. Өй  эшен  тикшерү.
      а) дәрескә  кадәр  укучылар  бер – берләренең  эшләрен  карыйлар.  Тыныш  билгеләренең  куелышын  тикшерәләр.  Дөрес  итеп  куелган  укучыларның  эше укытучыга  тәкъдим  ителә.  Бер  укучы шигырьне  укып  күрсәтә.  Тыныш билгеләре  (., !, ?)  аңлатылып  барыла.  Дөрес  куелмаган  очракта  укучылар  үз  хаталарын  төзәтәләр.
      б) шул  ук  шигырьне  ятлаган  укучылар  шигырьне  сөйләп  күрсәтәләр.

      в) * иҗади  эш  (үзләре  караган  мультфильмдагы  геройлар  турындагы  төзелгән  өндәү  җөмләләр  укытыла.
Үзбәя.
  2. Актуальләштерү.
      1) Дөрес  язу.
          - Ә  хәзер,  укучылар,  дәфтәрләрегезне  ачыгыз.  Дөрес  итеп  утырыгыз.  “Дөрес  утыру  ничек  була?”.  Шушы  сорауга  бергәләп  җавап  бирик  әле. 

         (Балалар  стенага  беркетелгән  “Дөрес  утыр”  кагыйдәсе  буенча  бергәләп  сөйлиләр).
         1. Урындыкның  артына  аркамны  терәп  утырам.  Аркам  төз.

         2. Аякларым  бөгелгән  һәм  идәнгә  баскан.

         3. Уң  кулымның  терсәккә  кадәр  өлеше  өстәлдә.  Сул  кулымның  чугы  гына  өстәлдә,  терсәк  асылынып  тора.

         4. Җилкәләрем  икесе  дә  бер  тигез  биеклектә.

         5. Күкрәк  читлегем  өстәлгә  тими.

          - Ручкаларны  алыгыз  һәм  дөрес  итеп  тотыгыз.  Бүгенге  числоны  языгыз.  Дөрес  язу  күнегүләре  эшлибез.
          а) көн  исемнәрен  үз  тәртибендә  яз   (дүшәмбе, сишәмбе,  чәршәмбе,    

               пәнҗешәмбе,  җомга,  шимбә,  якшәмбе)
          б) класстагы  укучыларның  исемнәрен  яз (Нурфат, Фәнил, Илнар, Алисә,  

              Әлфис)
           2) Ишетеп  хәтердә  калдыр.
        -  Хәзер  кемнең  игътибарлы  һәм  кемнең  хәтере  яхшырак  икәнен  тикшерәбез.
       Мин  сезгә  сүзләр  әйтәм.  Сез  аларны  истә  калдырырга  тиеш.  Бер  укучы  бер сүзне  әйтә,  икенче  укучы  шул  сүзне  һәм  аңа  өстәп  икенче  сүзне  әйтә,  өченчесе  алдагы  2 сүзне  кабатлый  һәм  аларга  1 сүз  өсти  һәм  алга  таба   шулай  дәвам  итә.

              а)   Казан,  Алабуга,  Мәскәү,  Чистай,  Бөгелмә. 

              б)   Үткәвәл  ,  Су  буе  ,  Яшьләр  ,  Тау  башы,  Тынычлык  .

              в)   Мишә,  Идел,  Зөя,  Ык,  Агыйдел.

              г)   Алмачуар,  Муйнак.  Актырнак,  Караборын,  Сөтлебикә.
              д)   Мәтәскә,  Алан,  Күкчә,  Ямбулат,  Балыклы.

         Үзбәя.

                3. Уку  мәсьәләсен  кую. 
      1) Текст  уку.

                      - Укучылар,    хат    ташучы    апа   безгә    хат    китерде.     Ул  “Көмеш  кыңгырау”  
               газетасыннан.  Әйдәгез,  ул  хатны  бергәләп  укыйк  әле.

                      “Хөрмәтле,     укучылар.     Газетага    укучыларның     берсеннән   –  берсе     матур  
              мәкаләләре  язылган  хатлар  безгә  бик  күп  килде.  Шулар  арасында    1 нче  сыйныф  
              укучысы    Алсуның    да    язмасы   бар. Тик    без  аның  мәкаләсен  газетада  бастырып 
              чыгара  алмыйбыз.   Ни   өчен?    Укучылар  буларак,   бәлки  сез  аңа  ярдәм  итәрсез?”

                                                                                       Ихтирам  белән:  “Көмеш  кыңгырау”  газетасы.

                      - Алсуның    мәкаләсен   һәммәгез   дә    укый   алсын  өчен,  мин    аны    күбәйткеч
              аша  чыгарып  сезгә   дә    тараттым.    Хәзер   шуның   эчтәлеге   белән   танышып  чыга   

              аласыз.  Бик    игътибар   белән   пышылдап   укып   чыгыгыз   әле.

                     (Укучылар   текстны  башта  эчтән  генә  укып  чыгалар,  аннары  берсе  кычкырып  
               укый.)
                   Мин    теләче     районы    олы   мәтәскә   авылында    яшим.    Без  өйдә  5  кеше:  әти, 

           әни,    әби,      энем    һәм    мин.     Без    бик    тату  яшибез.  Бездә  яшәүче  актүш  белән 

           мурсикны  да  бик  яратабыз.  
                   Безнең   авыл   бик   матур.   Ул     ерактан   ук   күренеп   тора.   Анда   язучы   фатих 
          хөсни  яшәгән. Авылдан   ерак  түгел  казан  шәһәре  бар.  Без  яшәгән  район  зур.  Аның
         аша  мишә  елгасы  ага.   Мин  туган  ягымны  бик   яратам.
                  - Укучылар,  ни  өчен  хатны  газетага  бастырып  чыгара  алмаганнар?  Бер – берегез  

           белән  киңәшләшеп  карагыз  әле. (Укучылар  парларда  киңәшләшәләр)
                  (Укучылар    тексттагы     хаталарны    күрмәскә   дә    мөмкиннәр.    Хаталарны    таба  

алсалар,  үзара  киңәшләшкәннән  соң,  нәтиҗә  ясала.  Әгәр  дә  хаталарны  күрмәсәләр,  12 нче  биремне  үтәгәннән  соң  бу  биремгә  кире  кайтыла,  укучылар  нәтиҗә  ясыйлар)
      2)   12 нче  биремне  үтәү.
        Укучылар  биремне  укыйлар.

        -  Әйдәгез,  укучылар  текстны  укып  чыгыйк.

        -  Баш  хәрефтән  язылган  сүзләрне  әйтегез.

        -  Ни   өчен   бу   сүзләр  баш  хәрефтән  язылган?   Парларда  үзара  киңәшләшегез.

       (Укучылар  парларда  киңәшләшәләр.  Нәтиҗә  ясыйлар)

        -Тагын  нинди  сүзләр  баш  хәрефтән  языла?

        (Укучылар  нәтиҗә  ясыйлар)

       Нәтиҗә:  Шәһәр,   елга,   күл,   урам,    кеше  исемнәре,  фамилияләр  баш  хәрефтән  языла.

       - Димәк,  укучылар,  без  бүген  дәрестә  нишләрбез? (Без  бүген  дәрестә баш  хәрефтән  языла  торган  сүзләрне  өйрәнәбез – укучылар  үзләре  максатны  әйтәләр)

       -  Әйдәгез  нәрсә  эшләячәгебезне  хор  белән  бергәләп  әйтик.

       -  Парларда  кара – каршы  бер – берегезгә  әйтегез. 

       -  Хәзер  шуны  парлап   бергә кычкырып   әйтегез.

       -  Шуны  ук  күзләрегезне  йомып  үзегез  генә әйтегез.  
       -  Аерым  гына  әйтеп  карыйк. 
        -  Кем  бүгенге  теманы  белдем  ди,  кулларыгызны  күтәрегез.

        Үзбәя.
     -  Укучылар,  Алсуның  хатын  ни  өчен  газетага  бастырмаганнар,  сәбәбен  тапмадыгызмы?  (нәтиҗә  ясала).  
     -  Димәк,  укучылар,  хатны  язганда  хаталар  белән  язарга  ярамый.  Шунлыктан  безгә  баш  хәрефтән  языла  торган  сүзләрне  бик  яхшы  итеп  өйрәнергә  кирәк  булачак.  Әйдәгез,  нинди  сүзләр  баш  хәрефтән  языла  -  тактага  бергәләп  модель  төзик. 

      (Тактага  “Баш  хәрефтән  языла  торган  сүзләр”  дигән  карточка  эленә.  Укучылар  баш  хәрефтән  языла  торган  сүзләрне  әйтәләр,  укытучы  тактага  карточкалар  беркетә  бара.)

         Тактада  түбәндәге  модель   төзелә. (Компьютерда эшләнә)

- Укучылар,  матур  язу  вакытында  кайсы  сүзләрне  баш  хәрефтән  яздыгыз?  Ни өчен?  Кемнең  хатасы  булмады?

      Үзбәя.

    II. Уку  мәсьәләсен  өлешләп  чишү  этабы.

  -  Укучылар,  без  сезнең  белән  баш  хәрефтән  языла  торган  сүзләрне  билгеләдек.  Дөрес  билгеләдекме  икән.  Әйдәгез  үзебезне  тикшереп  карыйк.  Дәреслектәге  нәтиҗәне  табыгыз  әле.

     1.  Нәтиҗәне  дәреслектән  уку  һәм  ныгыту. (Укучылар  нәтиҗәне  дәреслектән  укыйлар.  Үзләренең  җавапларының  дөреслегенә  ышаналар.  Парларда – үз –үзләренә  ныгыталар )
       -  Нәтиҗәне  дәреслектән  укыйк. 
       -  Парларда  кара – каршы  бер – берегезгә  әйтегез. 

       -  Хәзер  шуны  парлап   бергә кычкырып   әйтегез.

       -  Шуны  ук  күзләрегезне  йомып  үзегез  генә әйтегез.  
       -  Аерым  гына  әйтеп  карыйк. 
     2.  Сүзләрне  дөрес  язуга  күнегүләр.

        - Әйдәгез,  үзебез  өйрәнгәннәрне  күнегүләр  белән  ныгытыйк.  Тактада  эленгән  шушы  таблицаны  тактада  һәм  дәфтәрләрдә  тутырабыз. 

         -  Бер – берегез  белән  киңәшләшеп  эшләгез.  (Укучылар  биремне  парларда   ачыклыйлар,  һәрберсе  мөстәкыйль  рәвештә  үз  сүзләрен  дәфтәрләргә яза.  Тактага  язу  өчен  укучылар  чиратлап  чакырыла.)

         1. Кеше  исемнәре: ... , ... ,  ... .

         2. Фамилияләре: ... , ... , ... .

         3. Хайван  кушаматлары:  ... , ... , ... .

         4. Урам  исемнәре: ... , ... , ... .

         5. Елга  исемнәре: ... , ... , ... .

     (Биремнең  үтәлешен  тикшерү.)

     Үзбәя.

           -  Кайсы  рәтне  авыррак  яздыгыз?  Ни  өчен?
           -  Урам,  елга  исемнәрен  хәтерегездә  калдырыгыз.

     3. Физминутка  “Дәшмә”.

        (Уен  тәртибе  аңлатыла.)

       Укучыларга  сүзләр  әйтелә.  Әгәр  бу  сүз  баш  хәрефтән  язылырга  тиеш  булса -  укучылар  басалар,  әгәр  баш  хәрефтән  язылмаса -  урыннарында  утырган  килеш  калалар (башка  төрле  хәрәкәтләр  дә  эшләтергә  мөмкин).

      Укучы,  кояш,  Илшат.  Галиәхмәтова,  кояш,  кеше,  Алмачуар  һ .б.

      - Кемнәр  бер  дә  ялгышмады?  Кемнәрнең  1 яки 2 генә  хаталары  булды?
      Үзбәя.

      4. 46 нчы күнегү.

          (Биремне  һәм  текстны  укучылар  мөстәкыйль  укыйлар,  парларда  фикер  алышалар,  соңыннан  бергәләп  нәтиҗә  ясыйлар).

         - Һәрбер  кызыл  юлны  аерып  кычкырып   укыйк. 

         - Ни    өчен  роза  сүзе  (төлке,  торна) бер  очракта  баш  хәрефтән,  ә  икенче  очракта  юл  хәрефеннән  языла?
         -  Моннан  нинди  нәтиҗә  ясарбыз?

         - Димәк,  безнең  модельдә  язылмаган  тагын  нинди  сүзләр  баш  хәрефтән  языла.  (модель  төзү  дәвам  иттерелә)

                                          

                      -  Дәреслектәге  нәтиҗәне  укып,  ныгытыгыз.

                      (Персонаж  сүзе  аңлатыла)

                      (Укучылар  нәтиҗәне  парларда кабатлыйлар,  үз –үзләренә  әйтәләр.  
                       1-2  укучы  аерым  гына  әйтеп  карый. ) 

                      - Кем  моны  истә  калдырдым,  ди -  шул  укучылар  кул  күтәрә.
      Үзбәя.
   5. Компьютер  диапроекторы  аша  экранга  чыккан   рәсем  буенча  эш.

      - Югалткан  әйберең  түгел, - 
        Эзләмичә  тапмыйсың.

        Ул  -  нәрсә,  укучылар?

                                (Табышмак)
       -  Хәзер  инде  тапкырларны  барларбыз.  Аның  өчен  без  нәрсә  эшләрбез  икән?

       -  Табышмаклар  чишәбез.

       (Укытучы  табышмаклар  әйтә.  Табышмакның  җавабы  табылуга  экранга  шул  җәнлекнең  рәсеме  чыга.)

      1. Үлән  ашый,  май  ташый.                         
                                                                           (Сыер)

      2. Дүрттер  аның  аягы

          Түбәсендә  колагы

          Таштан  каты  тоягы.                                 
                                                                          (Ат)

       3. Сакалы  бар,  акылы  юк.                        
                                                                          (Кәҗә)

       4. Кешенең  дусты,  йортның  сакчысы.   
                                                                          (Эт)

       5. Үзе  мич  башында,

           Үзе  тун  ябынып  йоклый.                    
                                                                          (Мәче)

       (Экранда  бер – бер  артлы  рәсемнәр  барлыкка  килә.  Укучылар  шул  рәсемнәр  буенча  җөмләләр  төзиләр)
       -     

Бирелгән  рәсемнәр  буенча  хайваннарның  исемнәрен  атап,  парларда  киңәшләшеп,    җөмләләр    төзегез.    Төзегән    җөмләләрдән    үзегезгә    ошаган   ике

 җөмләне  дәфтәрегезгә  языгыз.(Укучылардан  кайбер  җөмләләр  укытыла)
        -  Сезгә  иң  ошаган  хайван  исеме  кайсы  булды?
        -  Сезгә  таныш  булмаганы  кайсы?  

        -  Кайсы  сүзләрне  баш  хәрефтән  яздыгыз?  Ни  өчен?

        -  Кемнәр  хатасыз  язды?

        Үзбәя.

    6.  Физминутка  “Кем  дөрес  җыя?”

        (Уен  тәртибе  аңлатыла.)
         Укучылар  ике  командага  бүленә. Һәр  командага  сүзләр  язылган  бер  үк  төрле  аерым  карточкалар  (Казан,  Бөгелмә,  Чаллы,  Мәскәү,  Идел.  Агыйдел,  Ык,  Мишә,  Зөя,  Айгөл,  Айрат,  Хәсән,  Габдулла,  Актүш,  Сөтлебикә,  Йолдыз,  Кашка)    һәм  дүртәр  конверт  бирелә.  Конверт  тышларына  я  рәсем  ясала,  яки  язып  куела:  “Шәһәр  исемнәре”,  “Елга  исемнәре”,  Кеше  исемнәре”,  “Хайван  кушаматлары”.  Кайсы  команда  сүзләрне  конвертларга  дөрес  һәм  тизрәк  тутырып  бетерә.





Нәтиҗә  ясау.
     7.  49 нчы  күнегү.

           -  Биремне  укыгыз.  (укытучы  биремне  аңлауларын  тикшерә)

           -  Татарстан  турында  сез  нәрсәләр  беләсез?  (фикер  алышу,  тәрбияви  әңгәмә)

          - Әйе,  укучылар,  Татарстанның  йөрсәң  йөреп  туймастай,  карасаң  күреп  туймастай  соклангыч   урыннары  бик  күп.  Безнең  республика  яшел  тугайлы  болыннарга,  куе  әрәмәләргә,  агым  елгаларга,  түгәрәк  күлләргә  бик  бай.  Шушындый  бай  һәм  матур  илдә  яшәвебез  белән  без  бик  бәхетлеләр.

           - Үз – үзегезгә  Татарстан  шәһәрләре  турында  әйтеп  карагыз.

           -  Кем  күпме  әйтә  алды? (4, 5, ...)
           -  Ә  хәзер  бер – берегезгә  Татарстан  елгалары  исемнәрен  әйтегез.

           -  Бу  биремне  өйдә  кем  эшләргә  тели?

       8.  Сүзлек  өстендә  эш. 

            (Тактага  сүзләр  язылган  таблица  беркетелә.)

             

        - Сүзләрне  укыгыз,  мәгънәләрен  аңлатыгыз.
           -  Язылышларында  нинди  үзенчәлекләр  бар?

          (сыйныф – й иҗек  азагында,  сәгать – сүз  азагында  нечкәлек  
      билгесе;  нечкәлек  билгесе  икенче  иҗекне  нечкәртә.)
            -  Ә  хәзер  сүзләрне  хәтердән  языгыз.  (Карточка  алып  куела)

            -  Бер – берегезне  тикшереп  бәяләгез.
      III.  Рефлексив  бәяләү  этабы.

         1. Модельләштерү.

            -  Ә  хәзер  дәрестә  алган  белемнәрегезне  сөйләп  карагыз.  Моңа  кадәр  үзегез  белмәгән  нәрсәләрне  өйрәндегез?
             (Авырыксынган  балалар  такта  янына  чыгып  модель  буенча  баш  хәрефтән  языла  торган  сүзләрене  кабатлыйлар)

           2.  Рефлексив  кабатлау.
             -  Дәрес  башында  нинди  уку  мәсьәләсен  куйган  идек? ( Нинди  сүзләр  баш 
          хәрефтән  языла?)
             -  Ничек  белдек?

                * Баш  хәрефтән  языла  торган  сүзләрне  тексттан  билгеләдек.

                * Дөрес  язылмаган  сүзләрне  үзебез  таптык.

                * Баш  хәрефтән  языла  торган  сүзләр  уйладык.

                * Баш  хәрефтән  языла  торган  сүзләрне  кертеп  җөмләләр  төзедек.

                * Нәтиҗә  ясадык.

             -  Кемгә  авыр  булды?

             -  Кем  бүгенге  дәрестә  булдырдым  ди? (Кулларын  күтәрәләр)

          IV. Өй  эше  бирү.
            1.  Нәтиҗәләрне  ныгыт,  әти - әниеңә  сөйләп  бир,  48 нче  күнегү.

            2.  49 нчы  күнегү (кем  эшләргә  тели).

            3.  Иҗади  эш.

1 сыйныфта татар теленнән  дәрес эшкәртмәсе

( план – конспект )



                                      2006 – 2007 нче уку елы.
БАШ  ХӘРЕФТӘН  ЯЗЫЛА ТОРГАН  СҮЗЛӘР





Кеше  исемнәре





Фамилияләр





Шәһәр  исемнәре





Район исемнәре





Авыл  исемнәре





Урам  исемнәре





Елга  исемнәре





Хайван  кушаматлары





Әкият  герое  буларак  хайван  исемнәре





         сыйныф


          сәгать











